
KİMYANIN TƏDRİSİNDƏ PRAKTİK METODLARIN TƏTBİQİ 

 

Ç.A. Pirməmmədli
 

Azərbaycan Dövlət Pedaqoji Universiteti 

 

Xülasə: Məqalədə kimya fənninin tədrisində praktik metodların növləri, onların 

tətbiqi yolları, təşkili və keçirilməsi üsulları təhlil edilmiş və onların 

aparılması üsulları göstərilmişdir. Kimya eksperimental elmdir, onu 

ancaq praktikada başa düşmək daha asandır. Əyani vəsaitlərin yüksək 

səviyyədə olduğu kimya dərsi  nəticələrinin həyata keçirilməsinə imkan 

verir, şagirdlərin gələcəkdə bilik, bacarıq və vərdişlərinin formalaşmasına 

imkan yaradır. 

Açar sözlər: nümayiş təcrübələri, laboratoriya işləri, praktik işlər, tədqiqatçılıq, 

sosiometrik metod, təlimat. 

 

Təlim və tədrisin yeni konsepsiyası ənənəvi təlim texnologiyasının dəyərli 

elementlərini saxlamaqla tədris prosesində tətbiq edilməlidir. Müasir kimya 

dərslərinin təşkili təlimin yeni konsepsiyasının aşağıdakı prinsiplərinə 

əsaslanmalıdır: şagirdyönümlülük; aktiv, müstəqil və birgə təlim üçün imkanlar 

yaratmaq; interaktiv təlimlə nəticələnmə. Son illərdə şagirdlərdə kimya elminə 

daha yaxşı maraq oyatmaq, onların elmi dünyagörüşünü formalaşdırmaq, idrak 

fəaliyyətini gücləndirmək üçün yeni təlim metodlarından lazımi qaydada istifadə 

edən müəllimlərimizin səmərəli və öyrənilməli iş təcrübələri inkişaf etməkdədir. 

Kimyanın tədrisi prosesində tədqiqatçılıq, analiz və sintez, sistemləşdirmə, 

ümumiləşdirmə, mühakiməyürütmə, məntiqi düşünmə bacarıqlarının aşılanması 

diqqət mərkəzində saxlanılır. Öz iş prosesində müəllim səmərəli metodları tətiq 

etməklə, pedaqoji prosesi zənginləşdirir. Fəal dərsdə yüksək nəticə əldə etmək 

üçün yeni metodların tətbiqi; yəni, müasir yanaşmalar tətbiq etməklə, kimya 

həftələrinin keçirməklə, ardıcıl olaraq test tapşırıqlarının keçirilməsi, dərsdə 

problemli situasiyaların yaradılması, şagirdlərdə şifahi nitq vərdişlərinin 

formalaşmasına çalışmaq, hər mövzuya aid laboratoriya təcrübələri aparmaq, 

şagirdləri dərs ilinin əvvəlindən olimpiadalara hazırlamaq, şagirdlərdə müstəqil 

tapşırıqların yerinə yetirmək bacarığının formalaşdırılmasına nail olmağa 

çalışmaq və s. bu kimi məsələləri həll etməklə, uğur qazanılır. 

Təhsilin ən birinci vəzifəsi gənc nəsli həyata hazırlamalı, cəmiyyətin hər bir 

üzvünü bir vətəndaş kimi formalaşdırmaqdır. Müasir dövr şəxsiyyətdən müstəqil, 

bacarıq və vərdişlərə yiyələnmiş, əldə etdiyi biliyi müvafiq situasiyalarda tətbiq 

etməyi bacaran, elmi dünyagörüşə malik olmağı tələb edir. Çünki müasir dövrdə 

məktəbdə təhsil alan şagirdlər yaxın gələcəkdə cəmiyyətin tamhüquqlu üzvlərinə 

çevriləcəklər. Bu gün cəmiyyət daha çox mövzunu öyrənən yox, öyrəndiklərini 

tətbiq etməyi bacaran şagird lazımdır. Bu baxımdan həyati bacarıqlara malik 

şəxsiyyətin formalaşmasında kimya fənninin tədrisinin rolu danılmazdı. Kimyanın 

tədrisi prosesində şagirdlərə tədqiqatçılıq, analiz, sintez, təsnifetmə, 

sistemləşdirmə, qruplaşdırma, ümumiləşdirmə və konkretləşdirmə, məntiqi 

düşünmə, müqayisə bacarıqları aşılanmalıdır. Kimyanın tədrisi zamanı şagirdlərdə 

elmi dünyagörüşün əsaslarını formalaşdırmaq məsələsi həmişə diqqət mərkəzində 

olmuşdur. Kimyadan minimum səviyyədə bilik, bacarıqları olmayan müasir 

insanın təhsilini daha yüksək pillədə inkişaf etdirib onu mühəndis, texnik, 

iqtisadçı, fizik, kimyaçı, biznesmen və s. ixtisas sahibi kimi formalaşdırmaq 

çətindir. Bu baxımdan kimyanın tədrisini yüksək səviyyədə qurmaq ən mühüm 

məsələdir. Müasir təlim praktik istiqamətin gücləndirilməsini nəzərdə tutur. 

Öyrənənlər kimya üzrə təcrübə yerinə yetirməli modelləşdirmə, hesablama 

əməliyyatı aparmalıdır ki, nəticədə onlarda çətinliklərin öhdəsindən gəlmək, əqli 

fəallıq, tədqiqatçılıq, müstəqillik, təşəbbüskarlıq kimi keyfiyyətlər formalaşsın. 

Yaradıcı fəaliyyət göstərməyi bacaran şəxsiyyətin formalaşmasında kimya 

fənninin tədrisi əvəzedilməzdir. Müəllim hər bir mövzunun tədrisində elə 

motivasiya yaratmalıdır ki, şagird düşünsün, əvvəllər əldə etdiyi biliklərə 

inteqrasiya etməklə xatırlasın və problemin həllinə tətbiq etsin. Bu halda 

şagirdlərin düşüncəsi, əqli və təfəkkürü inkişaf edir. Eyni zamanda onu tətbiq 

etməklə izah etmək, fikir mübadiləsi aparmaq, nəticə çıxarmaq və 

ümumiləşdirmək şagirddə müstəqillik formalaşdırır. Bunu əyani misallarla izah 

edək. 8-ci sinifin kimya kursunda aşağıdakı mövzular üzrə praktik məşğələlərin 

aparılması planlaşdırılmışdır: 

1. «Qeyri-üzvi birləşmələrin mühüm sinifləri arasında genetik əlaqə» 

mövzusunda eksperimental məsələlərin həlli.  

2. «Kimyəvi reakiyaların sürətinə müxtəlif amillərin təsirinin öyrənilməsi».  

3. «Elektrolitik dissosiasiya. Elektroliz. Hidroliz» mövzuları üzrə 

eksperimental məsələlərin həlli.  

Laboratoriya işləri dərsliyin I, II, V, VI fəsillərinin mövzuları öyrədilərkən 

aparılır. Burada bəzi mövzuların tədrisində laboratoriya və praktik işlərin 

problemli təlim metodu ilə aparılmasına dair nümunələr verilir. «Elektrolitik 

dissosiasiya» mövzusunun tədrisində əsaslar, turşular və duzların xassələrinə dair 

şagirdlərin malik olduqaları biliklərə istinad edərək müəllim fənndaxili inteqrasiya 

yaradır. Sonra aşağıdakı təcrübələrin aparılmasını təşkil edir:  

1.Sınaq şüşəsinə 2-3 ml xlorid turşusu töküb üzərinə 2-3 damcı lakmus 

məhlulu əlavə edin. Nə müşahidə olunur? Səbəbini izah edin .  

2. Sınaq şüşəsinə 2-3 ml natrium-hidroksid məhlulu əlavə edin və üzərinə 2-

3 damcı lakmus məhlulu əlavə edin. Nə müşahidə olunur? Səbəbini izah edin.  

3. Sınaq şüşəsinə 2-3 ml natrium-xlorid məhlulu töküb üzərinə 2-3 damcı 

lakmus məhlulu əlavə edin. Nə müşahidə olunur? Lakmusun rəngi dəyişirmi? 

Səbəbini izah edin.  

Təcrübələr cütlərlə və ya qruplarla (hər qrupda 3-5 şagird olmaqla) aparılır. 

Şagirdlər birinci təcrübədə lakmusun qırmızı rəngə, ikinci təcrübədə göy rəngə 

boyanmasını, üçüncü təcrübədə isə rəngin dəyişmədiyini müşahidə edirlər. 

Şagirdlər əsaslar, turşular və duzların xassələrinə dair müəyyən biliyə malik 

olduqlarına görə təcrübələrdə müşahidə olunan hadisələr onlarda problem 

yaratmır. Müəllim şagirdlər qarşısında problem sualı qoyur. Apardığınız 

təcrübələrdə turşu və əsasın təsirindən lakmusun müxtəlif rəngə boyanmasını, duz 

məhlulunda isə dəyişikliyə uğramadığını necə izah etmək olar? Müəllim 

şagirdlərin qoyulan suala cavab tapmaqda çətinlik çəkdiklərini nəzərə alaraq 

təcrübələrdə istifadə olunan turşu, əsas və duzun (HCl, NaOH, NaCl) dissosiasiya 

tənliklərini lövhədə yazdırır. 

 

HCl ↔ H
+
 + Cl

– 

NaOH ↔ OH
–
 + Na

+
 

NaCl ↔ Na
+
 + Cl

– 

 

Şagirdlər elektrolitlərin suda məhlullarında ionlara ayrılmasına dair ümumi 

nəzəri biliklərinə əsaslanaraq müəllimin köməyi ilə təcrübələrdə müşahidə olunan 

hadisələri izah edirlər. Dissosiasiya tənliklərinə görə qeyd olunur ki, turşular üçün 

H
+
 ionu, əsaslar üçün OH ionu ayırmaq xarakterikdir. H

+
 ionları indikator 

lakmusla qarşılıqlı təsirdə olduqda qırmızı, OH ionu ilə göy rəng alır. NaCl 

məhlulunda isə belə ionlar (H
+
, OH

-
) olmadığı üçün lakmusun rəngi dəyişmir. 

«Duzlarının hidrolozi» mövzusunun problemli təlim metodu ilə tədrisində 

geniş imkanlar mövcuddur. Müəllim dərsdə labaratoriya təcrülələrinin 

aparılmasını təşkil etməklə duzların hidrolizi haqqında təsəvvür yaradır. Şagirdlər 

müəllimin rəhbərliyi ilə aşağıdaki təcrübələri aparırlar:  

1. Sınaq şüşəsinə 2-3 ml natrium-sulfat Na2SO4 məhlulu töküb üzərinə 2-3 

damcı lakmus məhlulu əlavə edin. Nə müşahidə olunur?  

2. Sınaq şüşəsinə 2-3 ml natrium-karbonat məhlulu töküb üzərinə 2-3 damcı 

lakmus məhlulu əlavə edin. Nə müşahidə olunur?  

3.Sınaq şüşəsinə 2-3 ml mis(II) sulfat məhlulu töküb üzərinə 2-3 damcı 

lakmus məhlulu əlavə edin. Nə müşahidə olunur?  

Şagirdlər əsaslar, turşular və duzlar haqqında müəyyən biliyə malik 

olduqlarına görə indikatorun təsirindən rəngin dəyişməsinin hansı səbəbdən 

olduğunu müəyyən edə bilirlər. Lakin təcrübələrdə duz məhlulları 

götürüldüyündən birinci təcrübədə lakmusun rənginin dəyişmədiyi, ikinci 

təcrübədə göy rəngin, üçüncü təcrübədə qırmızı rəngin alınması şagirdlərdə 

problem yaradır. 

Bu problemi həll etmək üçün müəllim təcrübələrdə istifadə olunan duzların 

tərkibinə şagirdlərin diqqətini cəlb edir. Bunun üçün şagirdlərdən birinə duzların 

formullarını lövhədə yazdırır: Na2SO4, Na2CO3, CuSO4. Şagirdlər müəllimin 

köməyi ilə natrium-sulfatın qüvvətli əsas və qüvvətli turşudan, natrium-karbonatın 

qüvvətli əsas və zəif turşudan, mis(II)sulfatın isə zəif əsas və qüvvətli turşudan 

əmələ gəldiyini bildirirlər. Müəllim izahat verir ki, duzlar suda məhlullarında su 

ilə mübadilə reaksialarına daxil olur və nəticədə onları əmələ gətirən əsaslar və 

turşular alınır: 

 

1. Na2SO4 + 2HOH → 2NaOH + H2SO4 

2. Na2CO3 + 2HOH → 2NaOH + H2CO3 (CO2 + H 2O) 

3. CuSO4 + 2HOH → Cu(OH)2 + H2SO4 

 

Birinci təcrübədə  qüvvətli əsas və qüvvətli turşu alındığına görə muhit 

neytral olur və lakmusun rəngi dəyişmir. İkinci  təcrübədə qüvvətli əsas və zəif 

turşu alındığına görə mühit qələvi olur. Buna görə də  lakmus göy rəngə boyanır. 

Üçüncü təcrübədə zəif əsas və qüvvətli  turşu alındığına   görə lakmus qırmızı 

rəngə boyanır. Müəllim  «Eloktrolitik dissosiasiya» mövzusundan şagirdlərin 

biliklərinə istinad ederek ikinci və üçüncü reaksiyaların tam və qısa ion 

tənliklərini yazdırır. Qısa ion tənliklərindən şagirdlərə aydın olur ki,   natrium-

karbonatın (Na2CO3) su ilə mübadilə reaksiyasında CO3
2-

 ionlarının su molekulu 

ilə qarşılıqlı təsirindən zəif elektrolit H2CO3 (CO2+H2O) və OH ionları əmələ 

gəlir. Buna görə  də qələvi mühit yaranır. Mis(II) sulfatın (CuSO4) hidrolizinin 

qısa ion tənliyində Cu
2+

 ionlarının su molekullları ilə qarşılıqlı təsirindən zəif əsas 

Cu(OH)2  və hidrogen ionlarının əmələ gəlməsi mühitin turşu xassəli olduğunu 

göstərir. Elə burada müəllim hidroliz reaksiyasını xarakterizə edən tərifi 

şagirdlərin birgə iştirakı ilə müəyyən edir: Duzların su ilə mübadilə 

reaksiyalarında zəif elektrolitin əmələ gəlməsi ilə gedən reaksiyalara hidroliz 

reaksiyaları deyilir. Beləliklə müəllim natrium-karbonatın hidrolizinin aniona görə 

CO3
2-

 mis(II) sulfatın hidrolizinin isə kationa Cu
2+

 görə getdiyini şagirdlərə izah 

edir. 

Aparılan təcrübə nəticəsində şagird əyani olaraq görür, dərk edir və yadda 

saxlayır. Eyni zamanda şagird praktiki təcrübə aparmaq vərdişinə yiyələnir, aldığı 

nəticələri ümumiləşdirə bilir. Bununla da şagirdin düşüncəsi, əqli, təfəkkürü 

inkişaf edir, müəyyən qədər bacarıq və vərdişlərə nail olur. Bütün bunlar tədricən 

şagirdləri müstəqil həyata hazırlayır və həyati bacarığa malik şəxsiyyət kimi 

formalaşdırır. Hər bir müəllim kimyanın tədrisində praktiki işlərdən, 

təcrübələrdən istifadə etməklə təlim prosesinin keyfiyyətini yüksəltməyə qadirdir. 

Beləliklə,cəmiyyətimizin gələcək qurucuları olan şagirdlərin dərketmə 

qabiliyyətini inkişaf etdirmək, əldə edilmiş bilikləri praktikaya tətbiq etmək 

bacarığını aşılamaq müəllimlərimizin əsas vəzifilərindən biridir. 

Ц.А. Пирмамедли 

Применение практических методов в преподавании  химии 

 

РЕЗЮМЕ 

 

В статье анализируются типы практических методов в преподавании химии, 

методы их применения, организации и пpоведения практических методов, а также 

инструкции по их реализации. Химия наука эксперимента, его легче понять только 

на практике. Предмет химия использует на высшем уровне точность, реализация 

результатов дает возможность формирование привычек, способностей и знаний, 

которые дадут в будущей жизни ученика возможность эффективной деятельности. 

 

 

Ключевые слова: демонстрация практики, лабораторные работы, практическая 

работа, исследование, социометрический метод, инструкции. 

 

 

 

 

Ch.A. Pirmammadli 

Application of practical methods in teaching chemistry 

 

SUMMARY 

 

The article analyzes the types of practical methods in the teaching of chemistry, 

methods of their application, organization and conduct, and methods of their 

implementation. Chemistry is an experiment science, it is possible to understand it only in 

practice. Using of visual aids highly at chemistry lesson takes training on the 

implementation of the results, at the end enabling formation of knowledge, ability and 

habit pupils’ in future. 

 

 

Key words: demonstration of practices, laboratory work, practical work, research, 

sociometric method, instruction. 

 


